
Dyddiad cyhoeddi:  17 Chwefror 2025

Cais Rhyddid Gwybodaeth 16/24

Rydych chi wedi gofyn y canlynol i ni...

Cynhaliwyd arolwg yn 2024 ynghylch gorsaf reilffordd Ystad Ddiwydiannol Trefforest. Fe’i rhannwyd gyda nifer o sefydliadau, gan gynnwys yr Adran Gwaith a Phensiynau. Cynhaliwyd yr arolwg i fesur y defnydd presennol o’r orsaf a’r awydd i ddefnyddio’r rheilffordd pe bai gorsaf sbardun fwy cyfleus ar gael ar yr ystad.

Pwrpas y cais rhyddid gwybodaeth hwn yw cael canlyniadau’r arolwg a hefyd pa benderfyniadau sydd naill ai wedi cael eu gwneud neu sy’n cael eu hystyried ar sail y canlyniadau.

YMATEB

Mae canlyniadau’r arolwg wedi’u hatodi.

Mae'r arolwg wedi llywio ein dealltwriaeth o'r patrymau a'r heriau teithio presennol. Rydym yn gweithio gyda rhanddeiliaid a phartneriaid i edrych ar gyfleoedd i wella mynediad cynaliadwy i’r parc busnes.

Mewn perthynas â’r golygiadau yn y ddogfen, blychau testun rhydd a chodau post y cyfranogwyr yw’r rhain. Mae’r esemptiad canlynol yn berthnasol -

Adran 40(2) – Gwybodaeth Bersonol

O dan yr esemptiad hwn, ni ddylid datgelu data personol os byddai hyn yn mynd yn groes i’r egwyddorion diogelu data.

Diffinnir data personol gan y Rheoliad Cyffredinol ar Ddiogelu Data (GDPR) fel a ganlyn - 

"Mae 'data personol' yn golygu unrhyw wybodaeth sy’n ymwneud ag unigolyn byw y gellir ei adnabod (‘gwrthrych y data.’); Ystyr unigolyn byw y gellir ei adnabod yw unigolyn y gellir ei adnabod, yn uniongyrchol neu’n anuniongyrchol, yn benodol drwy gyfeirio at ddynodwr fel enw, rhif adnabod, data lleoliad neu ddynodwr ar-lein, neu un neu fwy o ffactorau sy’n benodol i hunaniaeth gorfforol, ffisiolegol, genetig, meddyliol, economaidd, diwylliannol neu gymdeithasol yr unigolyn byw hwnnw.”

Mae canllawiau Swyddfa'r Comisiynydd Gwybodaeth yn nodi’r canlynol –

Pan fydd awdurdod cyhoeddus yn cael cais am wybodaeth sy’n ddata personol am ei weithwyr, rhaid iddo benderfynu a fyddai datgelu yn torri Egwyddor 1 y Ddeddf Diogelu Data, hynny yw, a fyddai datgelu’r wybodaeth yn deg ac yn gyfreithlon. Bydd p’un a yw’r datgeliad yn deg yn dibynnu ar nifer o ffactorau, gan gynnwys:
  a yw’n ddata personol sensitif;
  canlyniadau datgelu;
  disgwyliadau rhesymol y gweithwyr; a hefyd 
 a oes diddordeb dilys gan y cyhoedd neu’r sawl sy’n gofyn am gael gweld yr wybodaeth a’r cydbwysedd rhwng hyn a hawliau a rhyddid gwrthrych y data.

Yn yr achos hwn, rydym wedi nodi mai data personol yw’r codau post a'r testun rhydd a ddarparwyd gan yr unigolion yn y dogfennau hyn, A BYDDAI rhyddhau'r wybodaeth hon YN MYND yn groes i egwyddor gyntaf y Ddeddf Diogelu Data.

Mae’n bwysig cofio bod datgelu gwybodaeth bersonol o dan y Ddeddf Rhyddid Gwybodaeth yn gyfystyr â'r “byd yn gyffredinol”. 

Y cwestiwn allweddol wrth ddatgelu gwybodaeth bersonol yw beth fydd y niwed a fydd yn deillio o ddatgelu.

Ni fyddai gan yr unigolion dan sylw unrhyw ddisgwyliad y byddai’r wybodaeth hon yn cael ei rhyddhau i’r parth cyhoeddus.

Gobeithio y bydd yr wybodaeth hon yn ddefnyddiol i chi.

Yn gywir,  
 
Trafnidiaeth Cymru

Hawliau Apelio
Os ydych chi’n anhapus â’r ffordd y cafodd eich cais ei drin a’ch bod chi’n dymuno gwneud cwyn neu wneud cais am adolygiad o’n penderfyniad, ysgrifennwch at y Pennaeth Rhyddid Gwybodaeth naill ai yn Trafnidiaeth Cymru, 3 Llys Cadwyn, Pontypridd, CF37 4TH neu freedomofinformation@tfw.wales. Rhaid i’ch cais gael ei gyflwyno cyn pen 40 diwrnod gwaith ar ôl derbyn y llythyr hwn. Os nad ydych chi’n fodlon ar ganlyniad yr adolygiad mewnol, mae gennych hawl i wneud cais yn uniongyrchol i’r Comisiynydd Gwybodaeth am benderfyniad. 
Gallwch chi gysylltu â’r Comisiynydd Gwybodaeth yn Swyddfa’r Comisiynydd Gwybodaeth, Wycliffe House, Water Lane, Wilmslow, Cheshire, SK9 5AF neu gallwch chi gysylltu â Swyddfa’r Comisiynydd Gwybodaeth drwy adran ‘Gwneud Cwyn’ eu gwefan ar y ddolen hon: https:/ico.org.uk/make-a-complaint/ 
Yr adran berthnasol i’w dewis fydd "Gwybodaeth Swyddogol neu Gyhoeddus".

